
Talba

MINUTI

Il-Minuti tal-Laqgħa Nru. 17 li saret fis-26 ta’ Jannar, 2005  ġew konfermati.
  THE CHAIRMAN (Onor. Charles Mangion):   Korrispondenza ma jidhirx li hemm għalhekk ngħaddu mal-ewwel għall-aġenda li għandna quddiemna llum.

RAPPORT TA’ L-AWDITUR ĠENERALI GĦAS-SENA 2003

  THE CHAIRMAN:  Qabel xejn nistieden lill-Awditur Ġenerali sabiex jingħaqad magħna fuq il-mejda.

Is-Sur Joseph G. Galea ħa postu madwar il-Mejda.

Arrears of Revenue:  Corporate Issues

  THE CHAIRMAN:  Nistieden ukoll fuq il-mejda magħna lir-rappreżentanti tal-Ministeru tal-Finanzi u ta’ l-Uffiċċju tal-Prim Ministru.

Is-Sur Joe Izzo, is-Sur Salv. Gauci u s-Sur Noel Camilleri ħadu posthom madwar il-Mejda.

  THE CHAIRMAN: Xtaqt li bħala background fuq din l-item immorru għal paġna 76 tar-rapport fejn hemm stampa ta’ l-arrears of revenue ta’ 2003.   Fil-kolonna fejn hemm 31st December, 2003 hemm indikat li l-gvern kellu Lm361 miljun arretrati x’jiġbor minn varji ministeri.   Issa fl-istess sena kien hemm written off kważi Lm174 miljun.   Allura l-ewwel mistoqsija li xtaqt nagħmel lill-Awditur - biex ikollna stampa aktar ċara tas-sitwazzjoni – hija jekk written off tfissirx bad debt jew inkella jekk kenux saru xi assessments żbaljati min-naħa tad-dipartimenti konċernati jew inkella kienx hemm xi raġuni oħra għaliex ġew written off.
  IS-SUR JOSEPH G. GALEA (Awditur Ġenerali):  Il-possibilitajiet li semmejt inti, Mr Chairman, huma kollha validi.  Jista’ jkun li kien hemm assessment ex-officio kemm min-naħa tal-VAT u kemm minn oħrajn u allura meta jsir ir-return jaqa’; jista’ jkun li jkun ġie challenged u jiftehmu skond il-proċedura li jonqos u jista’ jkun li jkun inter-departmental u meta jitolbu biex jissettiljaw jiġu written-off.   Jiġifieri dawk il-possibilitajiet kollha qegħdin hemm u jista’ jkun ukoll li jkun hemm xi bad debts li maż-żmien jaqgħu f’xi peskrizzjoni.

  THE CHAIRMAN:  Imma l-preskrizzjoni ma tantx hija permissibbli ħlief forsi meta jkun hemm ex officio assessment li jkun ġie corrected.  Għandna xi indikazzjoni dwar kemm kien hemm minn dawn il-Lm173 miljun li effettivament were written off għax ġew statute barred?  
  IS-SUR JOSEPH G. GALEA:  F’ċirkolari li ħareġ it-Teżor kmieni s-sena l-oħra talab għar-raġunijiet u għalhekk huwa jaf, pero’ hemm każijiet oħrajn li ma nistgħux ngħidu jekk kenux prescription barred, jew bad debts, jew ex officio, eċċ.   Forsi  within the next two years meta r-returns jiġu aktar stabbiliti fuq il-formula li jamministra t-Teżor, wieħed ikun jista’ jagħti risposta aktar fid-dettall għal din id-domanda li għamiltilna.  

  THE CHAIRMAN:  Qed nagħmel din id-domanda – jistgħu jirrispondu l-partijiet preżenti – għax fir-rapport hemm kolonna oħra “amounts estimated as not collectable” li t-total tagħhom huwa ta’ Lm109 miljun.   Jien qed neħodha li dawn huma xi assessments reviewed downwards għax jekk wieħed iħares lejn fejn hemm is-CET u l-VAT jara li l-amount estimated not collectable huwa ta’ Lm51 miljun u allura net collectable arrears jammontaw għal madwar Lm10 miljun. Jiġifieri din qisha l-kolonna li qed tevalwa dawk l-assessments downwards.   Jekk dan huwa hekk, il-Lm174 miljun tal-kolonna l-oħra huma statute barred u allura dak jitfa’ dawl ftit differenti fuq il-kwestjoni.   

  IS-SUR SALV. GAUCI (Direttur Ġenerali fil-Ministeru tal-Finanzi):  L-ebda figura m’hija statute barred u m’hijiex written off.  Jien ma nistax ngħodd dak li huwa statute barred mar-written off għaliex kull dipartiment, meta jkollu somma li hija statute barred, jitlob lill-Finanzi biex minħabba li tkun statute barred, tiġi written off.   Jiġifieri kull ħaġa li hija statute barred hija written off.

Issa qabel ma niġi biex niddiskrevi l-Lm173 miljun tajjeb ngħid li l-kolonna li rriferejt għaliha inti, Mr Chairman, jiġifieri dik dwar l-ammonti not collectable, tagħti summation tar-written off.  Hawnhekk l-Awditur beda bl-oustanding 2002, naqqas dak li hu collected u written off, imbagħad ġie outstanding fit-31st December, 2003 li ġie jammonta għal Lm360 miljun, imbagħad minnhom naqqas dak li huwa not collectable.  Jiġifieri m’hemmx konnessjoni bejn net collectable ma’ dak li huwa written off.  L-outstanding hija s-summation wara l-minus tar-written off li huma it-Lm360 miljun u minn dawk it-Lm360 miljun id-dipartimenti qed jgħidu li Lm236 miljun huma net collectable.  Dan apparti li mbagħad għandna misunderstanding rigward l-income tax fejn hemm misprint – li wara ġiet ikkoreġuta – għaliex fil-fatt huma l-Lm45 miljun li huma collectable mhux il-Lm200 miljun.  Mela għamilniha ċara li dak li huwa not collectable m’hemmx konnessjoni miegħu għal dak li huwa written off.     

  THE CHAIRMAN:  Ħalli nwaqqfek ftit biex inkunu qegħdin nifhmu aħjar.   Qegħdin ngħidu li written off and not due 2003 għandna Lm174 miljun.  Issa l- amounts estimated not collectable huwa Lm109 miljun, jiġifieri t-totalita’ bejn ir-written off u n-non collectable trid tgħoddhom it-tnejn.  Jew inkella waħda hija nkorporata fl-oħra?  Il-Lm174 miljun tinkorpora l-Lm109 miljun?  

  IS-SUR SALV. GAUCI:  Anzi m’hemmx konnessjoni.

  THE CHAIRMAN:   Allura huma żewġ items differenti.

  IS-SUR SALV. GAUCI:  Biex aħna wasalna għall-figura ta’ Lm360 miljun naqqasna l-Lm173 miljun.

  THE CHAIRMAN:  U biex wasalna għall-Lm235 miljun naqqasna l-Lm109 miljun.  Mela Lm174 miljun ma ġewx miġbura għax huma statute barred jekk il-Lm109 miljun l-ieħor huwa assessment downwards ta’ dak li għandu jinġabar.

  IS-SUR SALV. GAUCI:   Dalwaqt ngħid il-Lm174 miljun fiex jikkonsistu.  Għalissa għadni qed nagħmel il-ħaġa matematika kif wasalna għat-Lm360 miljun.  Mela kieku l-Lm173 għadhom jeżistu kien ikollna Lm360 miljun plus Lm173 miljun, li mhux il-każ.   Issa mit-Lm360 qed ngħidu li Lm109 miljun huwa maħsub li mhux collectable.   Mela qed nagħmluha ċara li l-Lm174 miljun ġew written off  matul is-sena 2003, fl-aħħar tas-sena rqadna b’Lm360 miljun u mit-Lm360 miljun qed ngħidu - by hindsight illum fl-2004 – li l-Lm109 miljun huma ex officio assessments.

  THE CHAIRMAN: Mela qegħdin naqblu li l-Lm174 miljun ġew written off during 2003 għax huwa kumulu ta’ arrears li għax forsi ġew statute barred, ġew written off.    Allura l-figura ta’ Lm109 miljun, bil-korrezzjoni li qed tgħid inti tat-taxxa, trid tkun differenti.   

  IS-SUR SALV. GAUCI:  Il-figura tal-Lm235 miljun issa tonqos b’Lm150 miljun u naħseb li issa nistgħu nikkonċentraw fuq x’jinkonsistu l-Lm174 miljun.  Meta f’Novembru, 2003 il-Parlament għadda l-liġi tal-Malta Drydocks kien ħa fuq spallejh id-djun ta’ Lm65 miljun li t-tarznari kellhom minħabba li l-fondi li kien jgħaddi l-gvern matul is-snin mill-konsolidat kien jagħmel tajjeb għalihom bħala loans. Meta l-gvern għadda dik il-liġi f’November 2003 kien qal li issa hu ma jistax ikun midjun miegħu nnifsu u allura taħt l-Economic Services hemm dik il-ħasda ta’ Lm68 miljun li hija maħsuba prima facie li hija xi write off imma li fil-fatt huma d-djun tal-Malta Drydocks.  

Rigward VAT u income tax - VAT hemm Lm20 miljun u income tax Lm76 miljun u issa jitkellmu wkoll n-nies involuti fid-dipartimenti konċernati għax ġibnihom hawnhekk -  li huma re-assessments fuq objections li ġew milqugħa u allura jiġu not due.  Billi kull write off tgħaddi mingħandi u tkun substantiated b’raġunijiet suffiċjenti, mill-esperjenza nista’ ngħid li ma naħsibx li hemm aktar minn Lm150,000 li huma statute barred u ġew written off.  Jiġifieri r-raġuni għaliex id-dipartiment ikkonċernat jaqa’ fit-trappola u jitlob write off – li għalina m’hijiex justification  imma hija biss raġuni - hija ħafna żgħira a paragun ta’ l-arretrati fejn, per eżempju, jgħidulna li l-persuna konċernata mietet jew siefret u ilhom għaxar snin jiġru warajha.   Dawk ikunu raġunijiet partikolari l-iktar sostanzjali.

  THE CHAIRMAN:  Jiġifieri l-ammonti li huma marbutin mal-fatt li jkunu statute barred huma madwar Lm150,000.  X’ħin taqta’ tat-tarznari xorta jibqa’ spjegazzjoni għal madwar Lm30 miljun, għax għandek Lm68 miljun tat-tarznari, Lm87 VAT u income tax u allura jibqa’ madwar Lm30 miljun.   

  IS-SUR SALV. GAUCI :  Hemm imbagħad Lm1.8 miljun tal-property division, probabbilment tad-Dock Nru. 6 fejn aħna bqajna dejjem nakkumulaw il-kera tiegħu u ħfirnihomlhom ukoll u allura taqta’ chunk ieħor.   

Hemm imbagħad il-Ministry for Resources and Infrastructure bid-dipartiment ta’ l-aluminium jiġġieled mad-dipartiment tal-carpentry ta’ l-istess ministeru biex jagħtih l-arretrati.  Jien għedtilhom li lanqas ħaqq li kienu qed jaħlu ħafna enerġija u allura għedtilhom biex jieħdu b’idejn xulxin u jagħmlu paċi, nagħmlilhom write off u darb’oħra ma nipprovdix il-flus taħt dipartiment imma npoġġi l-flus taħt min ikun se jagħmel is-servizz ħalli hu mbagħad lanqas jitlob claim.   Allura hemmhekk għandek chunk oħra ta’ Lm1.3 miljun maqtugħa.

  THE CHAIRMAN:  Hemm oħra tal-licensing and testing fejn għandna nota li d-dipartiment ma kienx bagħat ir-return of arrears ta’ l-2002 pero’ mbagħad fl-2003 ġie maħfur Lm2.3 miljun.   Jiġifieri dawn ċertament li ġew statute barred.

  IS-SUR SALV. GAUCI:  Kumbinazzjoni din tal-licensing and testing u tal-qorti dħalna fiha wkoll u sibna li l-miljuni telgħu fuq ftit nies li qatt ma ħallsu fejn, per eżempju, kien hemm karozza ta’ l-1950 li għal 50 sena qatt ma tħallas xejn fuqha.  Aħna għednielhom to clear the tables u ma nibqgħux nidħku bina nfusna.   Għamilna rapport u għamilna write off ħalli niġru wara l-flus li huma sostanzjali u serji.   

L-istess jista’ jingħad għall-government printing press.  Il-Marsa għandu jagħti lill-Belt wara Sir Paul Boffa u allura li qed nagħmlu issa huwa li nipprovdu l-flus lil min qed jipprovdi s-servizz.  Qabel konna nagħmlu dak li jgħidulu l-business like, jekk l-istamperija qed tagħmel xogħol lil ħaddieħor allura konna nagħtu flus lil ħaddieħor biex titħallas il-government printing press bil-konsegwenza li din qatt ma kienet titħallas u lil min konna nagħtu l-flus kien jużahom għal xi ħaġa oħra.   Allura mill-2003 waqafna l-flus li konna qed nagħtu lil min qiegħed jirċievi servizz u bdejna nagħtu l-flus lil min qed jagħti servizz biex b’hekk ma joħroġx invoice.   

Tal-Customs ukoll serja ħafna.  Minħabba li l-Enemalta tħallas b’sitt ġimgħat lura, allura meta l-kont jitħallas fil-bidu ta’ Frar ikun hemm arrears ta’ Lm5 miljun għaliex l-invoice titħallas sitt ġimgħat wara bil-moratorium li għandna sakemm isir id-dipping u l-kejl.

  THE CHAIRMAN:   Imma dawn Lm237,000 għandhom.

  IS-SUR SALV.  GAUCI:  Lm5 miljun bħala arretrati li mbagħad jaqgħu lura għal Lm3 miljun.  Kienu Lm5.4 miljun u issa ġew Lm3.4 miljun.

  THE CHAIRMAN:  Nista’ ngħid li dwar ir-written off ta’ l-2003 issa għandna spjegazzjoni, imma ma nafx jekk hawnx xi ħadd li jrid jagħmel xi domanda jew jitlob għal xi kjarifikazzjoni.   Jekk m’hawnx allura nistgħu mmorru fuq l-amounts estimated as not collectable fejn qed issir korrezzjoni ta’ Lm200 miljun li tmur f’dik il-kolonna u l-Lm45 miljun jiġu fuq in-naħa l-oħra f’dik li hija income tax.  Hux hekk?  

  IS-SUR SALV. GAUCI:  Iva, fil-fatt għandi l-ittra hawnhekk.

  THE CHAIRMAN:  M’hemmx għalfejn naraw l-ittra għaliex hawnhekk qed tagħmel dikjarazzjonijiet li huma verifikabbli.   Allura prattikament issa niġu li amount estimated as not collectable huwa madwar Lm264 miljun u allura n-net arrears jinbidlu għal madwar Lm85 miljun, dawk li huma realistically collectable.  Jiġifieri hawnhekk qed ngħidu li l-amount estimated as not collectable huwa għax huma ex officio assessments li jkunu qegħdin isiru, per eżempju, qua income tax, qua VAT.     

  IS-SUR SALV. GAUCI:  U d-duty on documents.

  THE CHAIRMAN:  Id-duty on documents huma l-penalitajiet li mbagħad jiġu aġġustati bl-10% jew skond meta jħallas l-individwu.    Jiġifieri effettivament it-totalita’ ta’ l-arrears - kull sena nħobb nenfasizza fuq dan u ngħid grazzi għall-mod kif ġie mħejji r-rapport għax sena ilu kien ġie sollevat minn dan il-Kumitat li huwa mportanti li għall-pubbliku tingħata stampa ċara ta’ x’inhu attwalment collectable mid-dipartimenti tal-gvern għax li tispara Lm360 miljun jew Lm400 miljun arrears apparti milli titfa’ forsi allarm fil-pubbliku ma jkunx reali - huwa madwar Lm85 miljun.  Jekk ngħidu hekk inkunu korretti?   

  IS-SUR SALV. GAUCI:   Hawn nixtieq nagħmel osservazzjoni żgħira oħra.  Aħna nindunaw li l-arretrati jkunu qegħdin fl-ilma ta’ Lm90 miljun jew l-iktar Lm100 miljun kumulattivament.  Mela filwaqt li l-gvern jew il-Ministeru tal-Finanzi jiġbor madwar Lm800 miljun imma dejjem minn Lm1, il-Lm85 miljun huma kumulattivi.  Mela inti trid tara l-Lm5 miljun li huma akkrexxement ġdid apparagun tat-Lm800 miljun li kienu revenue miġburin kull sena.   U jekk wieħed jara l-performance tar-revenue li jidħol vis-à-vis l-akkrexxament ta’ l-arretrati l-ġodda jew jekk jipparaguna minn Lm1 għal Lm1, il-Lm1 tar-revenue li jidħol u l-Lm1 li huwa l-akkrexxament ta’ l-arrears - apparti li m’aħna kuntenti qatt li taqa’ Lm1 into arrears - naħseb li probabbilment - u wieħed jitkellem relattivament - mhux ta’ min wieħed jiddispra imma ta’ min wieħed jieħu l-affarijiet bis-serjeta’ u jara fejn hi d-duda ħalli jindirizzaha.

  THE CHAIRMAN:  Jekk immorru għal paġna 65 wieħed jinnota li l-Awditur jitlob return of arrears mill-ministeri u d-dipartimenti konċernati, pero’ hemm numru sostanzjali li ma bagħtux dawn ir-returns.   Għalkemm ovvjament il-figura oriġinali ta’ Lm236 miljun arrears bħala netti issa ġiet kwantifikata għal madwar Lm85 miljun, wieħed ma jistax ma jinnotax li fost id-defaulting ministries jew dipartimenti, hemm il-Ministeru tal-Finanzi, l-Inland Revenue u t-Teżor apparti l-oħrajn.  X’miżuri jittieħdu biex dan ir-return li huwa obbligatorju, jintbagħat?  Ikun tajjeb li l-corrective measures li jkunu qegħdin jittieħdu nkunu nafu bihom aħna wkoll.  

  IS-SUR SALV. GAUCI:  Ħalli nindirizzaw din l-issue fuq żewġ binarji.   L-ewwelnett irrid ngħid li jien bdejt noqmoż meta sibt li se niġi hawnhekk u se jkolli nirrispondi li l-Ministeru tal-Finanzi ma bgħattx ir-return tiegħu, pero’ rriżultali li r-return tal-Finanzi kienet ta’ madwar Lm175 u fil-fatt inbagħtet ġimgħa wara u ma ntbagħtitx dakinhar minħabba l-fatt li tant kienet żgħira li it wasn’t worth the paper it was written on, pero’ xorta waħda huwa ħażin.  

It-Teżor, peress li ħafna mill-arretrati huma tal-Malta Drydocks li b’kumbinazzjoni ġie ndirizzat fl-aħħar tas-sena, kellhom isiru l-aħħar tibdiliet malajr biex ikun aġġornat u allura  l-Accountant General spiċċa bagħatha tard u ġiet indirizzata lill-Awditur tard.  

Vis-à-vis dak li qed jiġri bħala kontroll fuq id-dipartimenti u l-ministeri li ma jobdux iċ-ċirkolari li toħroġ irrid ngħid li kif jgħid il-qawl “Is-swat ħareġ mis-sema u min iduqu jithenna” u allura jekk inti ma tikkastigax żgur li ma tasalx.  Allura fiċ-ċirkolari li qed joħroġ issa l-Uffiċċju tal-Prim Ministru qed jingħad li waħda mill-items criteria li se jibdew jittieħdu into consideration  biex id-diretturi ġenerali u l-permanent secretaries jieħdu l-bonus tagħhom kull sena, hija l-performance  fuq l-arrears.   Nista’ ngħid li għal dawn l-aħħar ħames snin, il-permanent secretary tiegħi bagħat għalija kull darba personali biex flimkien nindirizzaw il-15-il permanent secretary li jkunu se jirċievu l-bonus mingħand il-permanent secretary ta’ Kastilja biex aħna naraw li r-returns intbagħtu fil-ħin u allura min ma jibgħathomx fil-ħin - u aħna nafu min huma - jirċievu bonus inqas u minflok jingħata 12% jingħata 10% li fuq Lm11,000 tagħmel differenza kbira.  Anke dwar il-performance tal-ġbir ta’ l-arretrati u tar-revenue, jekk id-direttur falla anke l-permanent secretary ikun falla.   Ma jistax ikun li wieħed iwaħħal fl-ieħor u allura jeħlu kemm id-direttur ta’ dak id-dipartiment kif ukoll il-permanent secretary.   Allura fil-performance tiegħu hu jitlef xi żewġ perċentwali minħabba li jkun waqa’ lura fir-return of arrears minħabba l-ineffiċjenza tiegħu.   Din qiegħda tinħass ħafna, qed ikun hemm oġġezzjonijiet u fl-appell tagħhom qed ngħidulhom għaliex; wara kollox jekk innaqqsulhom il-punti u ma ngħidulhomx għaliex il-messaġġ ma jasalx.   Jien kważi nibża’ ngħid, imma issa se jkolli ngħidha, li jkun hemm każijiet  fejn kuntratt ta’ direttur ma jiġix imġedded.  Veru li hemm karriera u familja fin-nofs imma jekk wara tlieta jew erba’ darbiet inkunu wasalna fl-aħħar tal-pożizzjoni, allura ma nistgħux nirrikkmandaw li wara t-tielet sena dak il-kuntratt jiġi mġedded u iva għandna każijiet fejn kellha tinbidel il-pożizzjoni tiegħu għax sibna that he is not delivering.

  THE CHAIRMAN:  Kemm ilha li bdiet din il-proċedura?

  IS-SUR SALV. GAUCI:  Fl-2003.  Fil-fatt hawnhekk hawn il-Permanent Secretary fl-Uffiċċju tal-Prim Ministru li jista’ jispjega aħjar.

  IS-SUR JOE IZZO (Segretarju Permanenti fl-Uffiċċju tal-Prim Ministru):    Din hija xi ħaġa li bdiet f’Lulju, 2003 meta kienet ħarġet ċirkolari mingħand Mr. Grima, dak iż-żmien permanent secretary OPM, mbagħad wara Segretarju Permanenti Ewlieni, fejn kien stabbilixxa dan il-fatt u qal lill-permanent secretaries kollha li għandhom jissettjaw targets għar-reduction of arrears.  Jiġifieri din m’hijiex xi ħaġa li ħarġet miċ-ċirkolari ta’ din is-sena; minn dak iż-żmien kien ilu jgħid li meta niġu għall-performance tal-permanent  secretaries fl-aħħar tas-sena se nieħdu into account it-targets li jkunu laħqu min-naħa ta’ reduction of arrears.   Jiġifieri kien hemm ċirkolari ad hoc as early as July 2003.   

  THE CHAIRMAN:  Il-Kumitat  japprezza li qed tieħdu din l-approach; fl-aħħar mill-aħħar qegħdin nitkellmu fuq uffiċjali f’karigi għoljin fl-istruttura governattiva u ċertament li kwalunkwe kariga carries its own accountability and responsabilites – il-Malti jgħid “akbar m’int akbar hemmek” u naħseb li anke f’din il-ħaġa.   Pero’ jidher li minkejja dawn il-miżuri xorta baqa’ l-fatt li hemm 18-il dipartiment jew ministeru li waqgħu lura għal matul l-2004.  Mill-progress li ġie monitored dwar din il-ħaġa hemm sodisfazzjon min-naħa tat-Teżor u min-naħa ta’ l-OPM?  Jew tħossu li jrid ikun hemm aktar enfasi fuq din il-miżura proposta?

  IS-SUR  JOE IZZO:  Jien naħseb li nħass li hemm bżonn li din tkun xi ħaġa ongoing.  Naturalment kif qal il-kollega tiegħi, is-Sur Gauci, din m’hijiex xi ħaġa li tgħidha u tieqaf.   Kien hemm l-avviż li the review of their performance for the current year will be carried out with reference to their targets in arrears of revenue u mill-informazzjoni li għandi mill-Finanzi sar progress, pero’ naturalment nafu li jrid isir iżjed u fiċ-ċirkolari li nħarġet din is-sena li għadu kemm semma s-Sur Gauci, hemm iktar stress fuqha biex naturalment wieħed jipprova jagħfas iżjed.

  THE CHAIRMAN:  Tistgħu tgħiduli kemm kien hemm każijiet fejn il-bonus ma ngħatax jew inkella fejn kuntratt ma ġiex imġedded minħabba li ma kienx hemm din ir-responsabbilta’ mplimentata b’mod effettiv?

  IS-SUR SALV. GAUCI:  Kien hemm wieħed żgur li kien direttur.  

Mr Chairman, biex inkompli fuq ir-rapport xtaqt ngħid li jekk wieħed iħares lejn paġna 65 fejn hemm immniżlin l-ismijiet tad-dipartimenti jsib li, per eżempju, in-national office of statistics illum m’għadux dipartiment u at that point in time ma naħsibx li kien lanqas.  Id-department of public lotto jgħaddi r-rebħ lilna bħala Ministry of Finance kull ġimgħa jew kull xahar u probabbilment ma għamilx ir-return of arrears għaliex ma naħsibx li għandu arretrati.  Hemm imbagħad il-museums fejn illum għandna Heritage Malta li tiġbor ir-revenue hi u għandna arranġament magħha fejn m’għadniex nagħtuha subvention aħna u qed ngħiduluha biex tiġri hi wara flusha biex jekk titħabat ikollha biex tgħix u jekk ma titħabatx, tfalli.   Probabbilment il-museums f’dan iż-żmien kienu qegħdin f’dak it-transition period fejn ħadu over Heritage Malta.  

  THE CHAIRMAN:  Xtaqt ikolli ftit kjarifikazzjoni – għax hawn imniżżel ukoll il-House of Representatives – dwar jekk il-Parlament jiġborx revenue għax safejn naf jien ma jidhirlix li jiġbor xi revenue.

  IS-SUR JOSEPH G. GALEA:   Naħseb li hawnhekk jenħtieġ li min-naħa tiegħi nagħmel ftit kjarifika.  Il-liġi tgħid – u din mhux aħna nitolbuha imma titlobha l-istess liġi – li għandha tintbagħat return lit-Teżor li mbagħad jibgħatha lilna.  Għandi nifhem li ċ-ċirkolari u l-liġi torbot lil kulħadd, min ma jkollu xejn jibgħat a nil return.   

  THE CHAIRMAN:  Rigward il-museums, veru li issa ġew inkorporati taħt extra budgetary unit li hija Heritage Malta, imma din ma taqax taħt xi kontroll min-naħa tat-Teżor jekk huma public funds ukoll?  X’monitoring iżżommu intom dwar ir-revenue li jiġbru jew inkella arretrati ta’ revenue?

  IS-SUR SALV. GAUCI:  Aħna għamilna xi ħaġa self-policing fis-sens li jekk jiena l-Heritage Malta se nagħtiha Lm1 miljun bħala kontribuzzjoni approprijata mill-parlament u ngħidilha biex tiġri wara flusi biex jidħlu revenue għand il-gvern, għandha a win-win situation u tista’ tirraġuna b’tali mod li tgħid li jekk toqgħod ċiċċi beqqi u ma tidhirx kerha, jew bħala ministeru jew bħala Heritage Malta u toqgħod tiġri wara l-flus, hi xorta għandha garanzija ta’ Lm1 miljun deħlin għaliex appoprijati mill-parlament.  Jekk mill-banda l-oħra  jkun qed isir abbuż jew l-entita’ tkun traskurata u ma tiġborx ir-revenue se jbati l-gvern.  Għalhekk ħassejna li hemmhekk we are playing a defeatist attitude u biex nixprunaw lill-entita’ - bdejna bil-Heritage Malta u issa qegħdin nistudjaw oħrajn ukoll; m’iniex qed nirriferi għall-parti kapitali għax dik żgur li ma jkollhiex flus għalihom – għednilha li l-Lm0.8 miljun li kienet tiġbor hi se nħalluhomlha biex jekk tkabbar l-inizjattiva tagħha billi żżomm aktar kontroll fuq it-tour operators - li ma tantx kien hemm kontroll fuqhom imma issa daħħalna l-makni - u tagħmel inizijattivi tgħolli r-revenues tagħha u allura ma tħallix li jaqgħu fl-arretrati, allura se tkun inċentiv għaliha biex tiġbor u tgħix bihom.   U l-gvern jiffranka wkoll billi joqgħod jipprovdi flus rikorrenti biex jagħtihomlha bħala garanzija li rain or shine dawn se jidħlu għandha.

  THE CHAIRMAN:  Imma bil-kostituzzjoni tagħha u bl-att li tkun twaqqfet bih, jekk se jkollha shortfall xorta se tirrikori għand il-gvern u wisq probabbli l-gvern jagħmel tajjeb.  Hekk hu fil-fatt jew hemm xi agreement li jekk ma tiġborhomx il-gvern mhux se jagħmel tajjeb?   Jekk din ma tkunx taf kemm għandha bżonn u allura x’potenzjal għandha li tiġbor, xorta tibqa’ fl-istess sitwazzjoni li bdejt biha.

  IS-SUR SALV. GAUCI:  Ir-risposta hija faċli.  Warajja għandi 50 ruħ li jekk tistaqsihom jekk kull meta jitolbu xi ħaġa lill-Finanzi jagħtuhielhomx naħseb li jkolli nitbaxxa għax jibdew jitfgħuli l-affarijiet għal rasi.   Qed nara wkoll lill-iskrivana tal-Kumitat titbissem u naħseb li għandha raġun. Jiġifieri l-Heritage Malta taf li meta se tħabbat il-bieb tal-Finanzi m’aħniex se niftħuhulha beraħ u nagħtuha a red carpet treatment imma nagħtuha hard time u tkun trid tipprova bl-iswed fuq l-abjad li għandha bżonnhom.  Tant inġibuhielha bi tqila li tgħidlek “darb’oħra nippreferi ma mmurx”.

  THE CHAIRMAN:  Hawn aktar domandi?

  ONOR. ROBERT ARRIGO :  Xtaqt nistaqsi jekk iċ-ċifra ta’ Lm85 miljun li għandna mmarkati bħala arretrati - donnu li qisu l-istampa ġiet ftit aħjar – kemm tjiebet fl-2004.  

  IS-SUR SALV. GAUCI :  Bil-liġi d-dħul li jkun sar sa Jannar huwa parti mill-2004.   Mela billi minn Frar għadhom għaddew biss 15-il jum, it-Teżor għadu mhux f’pożizzjoni li jpoġġi r-revenue ta’ Jannar – qed nitkellem dwar arretrati biss mhux dwar il-konsolidat – fl-2004 u allura bħalissa kieku aħna nieħdu snap shots f’Diċembru tiġi kbira wisq għaliex l-invoices li ħarġu f’Ottubru, Novembru u Diċembru tħallsu f’Jannar.  Għalhekk, il-liġi li għaddiet mill-parlament fl-1962 u li għadha s’issa viġenti, tagħti l-faċilita’ li d-dħul in respect of 2004 li daħal sa Jannar 2005 jidher fl-2004.   Naħseb li dwar dan jista’ jkompli jispjega s-Sur Camilleri.

  IS-SUR NOEL CAMILLERI (Accountant General):   Kull sena aħna noħorġu ċirkolari b’template apposta u d-dipartimenti jibgħatulna r-returns, pero’ dawn issa jibdew jidħlu u allura qabel il-bidu ta’ April ma nkunux nafu eżattament il-pożizzjoni kif spiċċat.

  THE CHAIRMAN:   Tistgħu tgħidulna kemm kien hemm progress mill-2002 għall-2003 dwar arrears?   

  IS-SUR NOEL CAMILLERI:  M’għandix data hawnhekk; li nista’ ngħid huwa li bħala Teżor aħna mitlubin bil-liġi u bil-financial regulations li noħorġu ċirkolari, nispjegaw lid-dipartimenti kif għandhom jippreżentaw l-arrears tagħhom u min-naħa tagħna, ir-remit tagħna huwa li niġbru d-data u ngħadduha lill-Awditur Ġenerali.

  THE CHAIRMAN:  Fil-fatt kont se nagħmel l-istess mistoqsija lill-Awditur Ġenerali u nistaqsih jekk għandux available il-progress li sar bejn l-2002 u l-2003 dwar l-arrears.
  IS-SUR SALV. GAUCI:  Jien dan l-exercise għamiltu u anke ħadt nota ta’ dawk id-dipartimenti li hawnhekk jidhru li kienu għadhom ma bagħtux ir-return u ma jidhirx li l-performance hija negattiva meta pparagunajt l-2002 ma’ l-2003.  Qed nikkalkola l-2002 fuq Lm433 miljun gross as against it-Lm360 miljun outstanding u żidt magħhom id-dħul tat-Teżor eċċ.   - madwar Lm70 miljun jew Lm80 miljun – u xorta bqajt taħt l-Lm433 miljun.  Jiġifieri kelli decrease mhux increase bejn l-2002 u l-2003, allavolja żidt dawk li ma kenux daħlu u għamilt estimu ta’ kemm daħħalna.   Filwaqt li d-dħul żdied b’Lm19 miljun -  minn Lm719 miljun għal Lm739 miljun - l-arrears naqsu minflok żdiedu.  Xorta ngħid li m’aħniex kuntenti għax aħna għal kull lira noqtlu qamla, imma l-performance ma tidhirx daqshekk negattiva.

  THE CHAIRMAN:  Fil-fatt f’idejja għandi r-rapport ta’ l-2002 pero’ ma jindikax dak li huwa net collectable.  Naħseb li ma kenitx għadha bdiet tinħadem dakinhar.

  IS-SUR JOSEPH G. GALEA:  Iċ-ċirkolari bdiet is-sena ta’ wara.

  THE CHAIRMAN:  Għandek raġun.   L-Onor. Arrigo.

  ONOR. ROBERT ARRIGO:  Huwa l-każ li forsi nistaqsu biex sa ċerta data nkunu nafu l-ġbir ta’ l-arrears li sar fl-2004  biex naraw jekk effettivament iċ-ċirkolarijiet li ntbagħtu kellhomx the right effect jew le fuq min għandu r-responsabbilta’?

  IS-SUR NOEL CAMILLERI:  Aħna nippruvaw nippressaw kemm jista’ jkun lid-dipartimenti biex jibagħtulna r-returns u jekk ikun possibbli nkunu nistgħu nagħtu din l-informazzjoni.

  THE CHAIRMAN:  Suppost li sa l-aħħar ta’ April it-Teżor ikun irċeva r-returns u allura sa Mejju tkunu għamiltu l-collation of data.  Mela nistgħu neħoduha li dan il-Kumitat sa Mejju jkun infurmat bil-miktub mingħandkom dwar kif inhuma r-returns.   Hawn aktar domandi?  Jidher li m’hawnx għalhekk nistgħu ngħaddu għall-item li jmiss u nistieden fuq il-mejda magħna lill-uffiċjali nkarigati.

Is-Sur Joseph Ebejer u s-Sur Joe Camilleri ħadu posthom madwar il-mejda.

Arrears of Revenue:  Social Security Department

  THE CHAIRMAN:  Wieħed mill-kummenti ewlenin fejn jirrigwarda s-Social Security Department huwa dwar l-overpayments li jkunu saru mid-dipartiment u l-proċess li jkun hemm wara biex jerġgħu jinġabru l-flus once li dawn jiġu identifikati.   Hawnhekk qegħdin ngħidu li sa Diċembru, 2003 dawn l-overpayments kienu jammontaw għal Lm2.7 miljun.  X’qed isir min-naħa tad-dipartiment biex dawn il-flus jerġgħu jinġabru lura?  

Barra minn hekk ħafna drabi dawn ikunu pensjonijiet, daqqa contributory u daqqa non-contributory, fejn il-benefiċċjarji li jkunu rċevew dawn l-overpayments ma jirrealizzawx li rċevew aktar, anzi f’ħafna ċirkostanzi forsi jaħsbu li kien hemm xi bonanza li waqgħet mis-sema.  Ħafna minn dawn in-nies ikunu f’ċirkostanzi – u din hija realta’ għax attwalment niltaqgħu magħhom – fejn meta tgħidilhom li għandhom jagħtu Lm200 jew Lm300 skond il-każ, tinħolqilhom problema kbira.   Id-dipartiment kif qiegħed idur ma’ dawn il-każijiet individwali, biex minn naħa jiġbor dak li huwa dovut lill-gvern u min-naħa l-oħra jżomm f’moħħu li hemm ċirkostanzi soċjali li huma reali ħafna fejn nies ma jkollhomx ammonti li jidhru relattivament żgħar biex jitħallsu lura?  Xtaqt nistaqsi wkoll jekk l-ammonti dovuti lura jibdewx jgħoddu bl-imgħax. 

  IS-SUR JOE EBEJER (Segretarju Permanenti fil-Ministeru għall-Familja u Solidarjeta’ Soċjali):  Mr Chairman, l-ewwelnett il-benefit fraud unit tad-dipartiment tas-sigurta’ soċjali ġiet inkarigata biex tinvestiga l-każijiet speċifiċi li identifika l-Awditur Ġenerali biex ikunu jistgħu jinġabru r-refunds minnhom u fl-istess ħin biex jirrikkmandaw proċeduri li jeliminaw nuqqasijiet fil-proċess ta’ l-assessments ta’ benefiċċju.  Id-dipartiment ukoll ħa passi biex flimkien mal-MITTS idaħħal proċess ta’ systems audits biex jassiguraw mekkaniżmu ta’ kontroll fl-assessments tal-benefiċċji.  

S’issa tlestew ħames rapporti li qed jiġu riveduti mid-dipartiment qabel ma jiġu mplimentati r-rakkmandazzjonijiet li hemm fihom.  Dawn ir-rapporti jinkludu wkoll inizjattivi biex jissimplifikaw proċeduri u jintegraw data basis ta’ l-informazzjonijiet li jkun hemm dwar benefiċċjarji fid-diversi taqsimiet tad-dipartiment biex b’hekk jassiguraw li l-benefiċċju jitħallas tajjeb upfront.  

Rigward il-punt li semmejt int, Mr Chairman, li hu rilevanti ħafna, il-liġi stess tgħid li jekk ikun sar overpayment tort tad-dipartiment, id-deduction mill-pensjoni, jew forsi iktar gravi, mis-social assistance – u ngħid aktar gravi għax dik tkun the only means of livelihood ta’ dak li jkun, mentri l-pensjoni mhux neċessarjament hi waħda mhux kontributorja u allura dak li jkun jista’ jkollu income ieħor separat - ma tistax tkun aktar minn 5% tal-benefiċċju li qed jieħu.  F’każ li l-overpayment ikun sar tort ta’ l-individwu -  nuqqas ta’ dikjarazzjoni u ta’ assi li jkollu eċċ -  għandek minimu stabbilit ta’ 10%.  Biex nallaċċja ma’ dak li għedt qabel, Mr Chairman, għalkemm għandek il-minimu ta’ 10%, jekk ikun benefiċċju soċjali bħalma hu assistenza soċjali jew inkella pensjoni mhux kontributorja, anke jekk ikun tort ta’ individwu d-dipartiment iħares lejn kull każ b’mod individwali biex ma jikkreax hardship esaġerat lil dak li jkun  għax jekk dak ikun the only means of livelihood li jkollha l-persuna, dan il-benefiċċju ma jmurx għall-estrem li jnaqqas bil-40% jew bil-50% kif għandu dritt.

  THE CHAIRMAN:  Jiġifieri dawn huma l-miżuri li qed ikunu in place attwalment.  Issa jekk fhimtek sew qed taħsbu wkoll biex ittjebu l-proċess u għandkom xi rakkmandazzjoniijet.  Qegħdin f’pożizzjoni li tispjegawlna x’inhuma dawn ir-rakkmandazzjonijiet jew għad iridu jiġu finalizzati?

  IS-SUR JOSEPH EBEJER:  Mr Chairman, nitlob lid-direttur sabiex jagħti iktar dettalji hu.

  IS-SUR JOE CAMILLERI (Direttur fid-Dipartiment tas-Sigurta` Soċjali):  Bażikament ir-rakkmandazzjoniijet li saru kienu ħamsa.  Kif qal l-Awditur fir-rapport tiegħu, id-dipartiment għad għandu problema dwar overpayments għax filwaqt li d-dipartiment jikkolkola xi benefiċċji permess ta’ sistema komputerizzata, hemm benefiċċji oħrajn li għadhom jiġu kkalkolati manwalment.  

Ir-rapport fih innifsu jiġbor rakkmandazzjoniijet, fosthom biex is-sistemi manwali jiġu ntegrati mas-sistemi komputerizzati u anke biex dawn is-sistemi – li nbnew matul is-snin biċċa biċċa - jintegraw ruħhom.  Għalhekk, awtomatikament fejn ikun hemm ċaqlieq fuq benefiċċju li jeffettwa benefiċċju ieħor u li jista’ joħloq ukoll overpayment, biex dan ma jibqax jiġri se tiġi ntegrata data basis oħra biex wieħed ikun jista’ jiddeċiedi każ ta’ benefiċċju.  

Hemm ukoll rakkmandazzjonijiet dwar kif jitħejja r-rapport ta’ l-arrears of revenue għaliex anke r-rapport tad-dipartiment fih innifsu llum huwa voluminuż peress li jittratta fuq kull benefiċċjarju li għandu jagħti lid-dipartiment u dan bażikament kien qed isir manwalment għalhekk idum biex jitlesta, pero’ issa se jibda jsir b’mod komputerizzat.  Ir-rapport jgħaqqad ukoll rakkmandazzjonijiet biex is-sistema fiha nnifisha titpoġġa fuq sistema ta’ accruals based accounting.  

Dawn huma r-rakkmandazzjoniijet li hemm bħalissa u li qed nirreveduhom - kif qal is-segretarju permanenti - biex inkunu żguri li jolqtu l-ħteġijiet kollha tagħna.  Xtaqt ngħid ukoll li l-istess liġi, fejn it-tort ma jkunx tal-benefiċċjarju, apparti li tagħti l-limitu ta’ 5% tar-rata li jkun dovut jitħallas, tagħti wkoll limitu ta’ sentejn li fihom id-dipartiment jista’ jiġbor ħlas żejjed.  Jiġifieri d-dipartiment ma jistax imur lura fil-ħlasijiet aktar minn sentejn.

  THE CHAIRMAN:  Allura f’dan ir-rigward jidħol il-bżonn li d-dipartiment ikun effiċjenti biex ma jkollniex ammonti li jkunu preskritti.  Issa peress li inti semmejt li kull każ ikun meħud għalih, tista’ tgħidilna bejn wieħed u ieħor kemm hemm nies li fil-fatt iridu jagħtu lura flus?

  IS-SUR JOE CAMILLERI:  Hawnhekk m’għandix ammont eżatt imma ovvjament il-każijiet ilaħħqu l-mijiet.  Minn dawn ikun hemm ammonti ta’ benefiċċji żgħar short term bħalma huma s-sickness benefit u l-unemployment benefit, pero’ imbagħad ikollok każijiet long term bħall-pensjonijiet u għajnuna soċjali.  Jidħlu wkoll każijiet ta’ persuni li jkunu daħlu l-isptar għall-kura u allura jkollhom tnaqqis fil-kontribuzzjoni u jkun hemm anke każijiet ta’ home care.  

  THE CHAIRMAN:  L-Onor. Agius.

  ONOR. CHRIS AGIUS:  Bħalissa qed niltaqa’ ma’ numru ta’ anzjani rikoverati fil-homes tal-gvern li qed jinqatgħulhom ammonti mill-ftit pensjoni li tibqagħlhom minħabba xi ħlasijiet żejda li qed jgħidulhom li kienu ngħataw.  Ma tistax issir xi ħaġa sabiex dawn ikunu jafu minn qabel kemm suppost jingħataw biex mhux imbagħad ikollhom backlog ta’ ħlasijiet fejn jgħidulhom li għandhom jagħtu ċertu ammont?  Din qed tiġri lil numru kbir ta’ anzjani, li minħabba d-differenza fir-rata iktar għolja li jħallsu talli qegħdin rikoverati fil-home, jitnaqsilhom mill-pensjoni.

Mistoqsija oħra li xtaqt nagħmel tirrigwarda l-ħlasijiet tan-national insurance mill-employers.  Il-ġimgħa l-oħra diġa` għamilt din id-domanda waqt laqgħa ta’ kumitat ieħor u sirt naf li m’hijiex responsabbilta’ ta’ l-employee jekk hu jkun inqatagħlu l-ħlas tal-bolla u l-employer ma jkunx għaddiha lid-dipartiment.  Xtaqt pero’ inkun naf x’qed jiġri sabiex dawn l-ammonti dovuti jinġabru mingħand l-employers u x’perijodu ta’ żmien hemm fuq l-employers sabiex ma jiġux preskritti u jkunu jistgħu jinġabru meta wara kollox ikunu diġa’ ttieħdu mill-paga tal-ħaddiema.

  IS-SUR JOE CAMILLERI:  Niġi għall-ewwel mistoqsija li kienet dwar il-kontribuzzjoni mill-anzjani u nibda biex ngħid li l-kontribuzzjoni per se tiġi kkalkolata mid-dipartiment għall-kura ta’ l-anzjani u li jiġri hu li kull sena din tiġi riveduta skond id-dħul tal-persuna imbagħad aħna niġu nformati mid-dipartiment għall-kura ta’ l-anzjani biex nibdew naqtgħu.  Huwa veru li ġieli jkun hemm dewmien sakemm huma jiġbru l-informazzjoni mingħand l-anzjan biex jikkalkolaw il-kontribuzzjoni imbagħad jinformaw lilna u għalhekk kif qed jgħid tajjeb l-Onor. Agius, jinħoloq dak il-perijodu ta’ ħlas żejjed li jkun irid jinġabar.  Li qed isir bħalissa huwa li għaddej eżerċizzju – fil-fatt wieħed minn dawn ir-rapporti qed jirrikkmanda tibdil fis-sistema - biex kif tinħadem il-kontribuzzjoni mid-Dipartiment għall-Kura ta’ l-Anzjani tgħaddi awtomatikament għal ġos-sistema tagħna biex b’hekk jonqos dak il-perijodu twil u jonqos l-inkonvenjent.

It-tieni mistoqsija kienet dwar x’jiġri f’każ ta’ kontribuzzjonijiet li jkunu tħallsu mill-ħaddiema u l-employers ma jkunux għaddewhom.  Kif qal tajjeb l-Onor. Agius, persuna li tinqatagħlha l-kontribuzzjoni ma tbatix konsegwenzi, jiġifieri ma titlifx xi parti mill-benefiċċju minħabba li hemm deeming clause fl-Att dwar is-Sigurta’ Soċjali li tgħid li din il-kontribuzzjoni, għall-finijiet ta’ benefiċċji soċjali, titqies bħala mħallsa.  Irrid infakkar hawnhekk li d-Dipartiment tas-Sigurta’ Soċjali kien responsabbli għall-ġbir tal-kontribuzzjonijiet pre 1998 għaliex wara l-1998 beda jieħu ħsiebhom id-dipartiment tat-taxxi nterni.  F’dak il-każ, mill-kuntatti li għandna mad-Dipartiment tat-Taxxi Nterni regolarment qed jirrevedu dawn il-pożizzjonijiet u fejn qed jirriżulta li hemm dawn in-nuqqasijiet, qed jittieħdu l-passi.  Min-naħa tad-dipartiment, li qed jiġri huwa li f’dawn il-każi fejn aħna nindunaw li kien hemm xi nuqqas bħal dan jibdew billi l-ewwel isiru l-intimations imbagħad isiru judicial letters, garnishee orders u fl-aħħar il-warrants of seizures.  Issa ovvjament dawn il-passi kollha jieħdu ż-żmien tagħhom, imbagħad id-dipartiment jibda jiġbor lura mingħand l-employer il-kontribuzzjoni li kien ġabar  mingħand l-employee u li hu ma kienx għaddiha lill-gvern, pero’ in the meantime il-benefiċċjarju m’hu qed jitlef l-ebda parti mid-dritt tiegħu għall-benefiċċju soċjali.  

  ONOR. ROBERT ARRIGO:  Xtaqt nistaqsi jekk l-overpayments waqfux fl-2004.  Barra minn hekk, dawk in-nies li għandhom jagħtu, hemm xi kuntratt magħhom bil-firma jew a voce?  F’każ li huma verbali, il-ħlas dejjem isir?

  IS-SUR JOE CAMILLERI:  Peress li l-benefiċċji soċjali huma xi ħaġa dinamika, allura dejjem se jibqa’ jkun hemm overpayments pero’ ovvjament it-target tagħna huwa li  nnaqqsu kemm jista’ jkun l-ammont.  Hemm agreements li huma rregolati mill-istess att, imbagħad hemm oħrajn fejn l-overpayment ikun sar minħabba xi nuqqas min-naħa ta’ l-individwu.  F’dan il-każ, l-ewwel ħaġa li nagħmlu hija li nibagħtu għall-individwu biex nevalwaw x’persentaġġ jista’ jiġbor id-dipartiment biex ma joħloqx hardship fuq l-individwu speċjalment jekk dan ikun jiddependi minn dak il-benefiċċju.

Dwar il-kontribuzzjoniijet tas-sigurta’ soċjali pre 1998 konna nagħmlu wkoll  agreements in writing fejn aħna niftehmu ma’ l-individwu kif, kemm u f’liema perijodu għandu jħallas u jekk ikun hemm nuqqas, x’jiġri f’dak in-nuqqas. 

  THE CHAIRMAN:  Xtaqt nagħmel parentesi hawnhekk u ngħid li mill-ħin li fadal qed nikkalkula li se nilħqu nibdew l-item dwar il-koperattivi, għalhekk nissuġġerixxi li dawk li għandhom x’jaqsmu mad-diviżjoni tal-proprjeta’ tal-gvern jistgħu jmorru ħalli  ma nżommuhomx hawnhekk għalxejn.   Ħalli nkomplu bir-rapport.

F’paġna 102 tar-rapport hemm li national insurance contributions due by employers for the period preceeding 1998 jammontaw għal Lm5,155,000.  Issa meta qed ngħidu employers, dawn jinkludu wkoll government entities?  Xi proċeduri qed jittieħdu biex jinġabru dawn l-ammonti dovuti?

  IS-SUR JOE CAMILLERI:  Mill-1978 ‘il quddiem il-ġbir tal-kontribuzzjonijiet tas-sigurta’ soċjali mingħand l-employers kien isir mid-dipartiment tat-taxxi nterni filwaqt li d-dipartiment tas-sigurta’ soċjali kien responsabbli mill-enforcement għall-ġbir tal-kontribuzzjoniijet.  Imbagħad fl-1998 ir-responsabbilta’ kemm tal-ġbir u  kemm ta’ l-enforcement għaddiet totalment fuq il-kummissarju tat-taxxi nterni bir-riżultat li d-dipartiment tas-sigurta’ soċjali kien responsabbli - kif qed jirrapporta tajjeb l-Awditur - għall-kontribuzzjonijiet pre 1998.  

Allura peress li l-ħlas tal-kontribuzzjoni qed issir lid-dipartiment tat-taxxi nterni, ħafna drabi d-dipartiment tas-sigurta’ soċjali jinduna bin-nuqqas ta’ ħlas ta’ kontribuzzjoni meta l-employee jiġi għad-dritt tal-benefiċċju, jiġifieri meta jagħmel talba għall-benefiċċju u meta tiġi biex issir il-contribution test. 

  THE CHAIRMAN:   Jiġifieri sa l-1998 il-kontribuzzjonijiet kienu jinġabru mid-dipartiment tat-taxxi nterni u intom kontu responsabbli mill-enforcement.  

   IS-SUR JOE CAMILLERI:  Iva, sa l-1998 il-ġbir kien isir mid-dipartiment tat-taxxi nterni filwaqt li d-dipartiment tas-sigurta’ soċjali kellu responsabbilta’ li jenforza fejn hemm nuqqas ta’ ħlas ta’ kontribuzzjonijiet.

  THE CHAIRMAN:  Allura intom ma kontux tkunu nformati dwar min kien qed jaqa’ lura?

  IS-SUR JOE CAMILLERI:  Ovvjament il-kummissarju tat-taxxi nterni kien jinformana regolarment dwar il-ħlasijiet li jkun irċieva u d-dipartiment kien jagħmel l-analisi tal-ħlasijiet li kienu deħlin mingħand id-diversi employers pero’ ovvjament ħafna drabi ma tkunx taf jekk dan l-employer ħallasx u tinduna b’dan tard.  Barra minn hekk ikun hemm bżonn li wieħed ikun jaf jekk dik il-persuna li hija assigurata għadhiex qed taħdem jew le u f’każ li għadha taħdem allura fejn taħdem.  Peress li dan kien jinvolvi tliet istituzzjonijiet, ħafna drabi kien jirriżulta f’dewmien u għaliex id-dipartiment kien jinduna bin-nuqqas meta l-individwu jagħmel talba għall-benefiċċju.  

Kif naħseb li tafu, il-ġimgħa l-oħra għadha kif għaddiet mill-istadju ta’ kumitat emenda għal-liġi biex issa r-responsabbilta’ ta’ l-enforcement tal-kontribuzzjonijiet ta’ qabel l-1998 se tmur fuq id-dipartiment tat-taxxi nterni.  Dan sar għaliex l-informazzjoni dwar kemm persuna jkunu tnaqqsulha kontribuzzjonijiet tkun tafha mid-dikjarazzjoni ta’ l-individwu fir-return tat-taxxa għaliex ovvjament jissottometti l-FS3 li fiha jiddikjara li għandu ċertu dħul  minn impjieg u tnaqqaslu ċertu ammont ta’ bolla.  Mela allura l-kummissarju tat-taxxi nterni huwa iktar f’pożizzjoni biex jinduna mill-ewwel fejn hemm default u għalhekk sar dan il-proċess biex ir-responsabbilta’ tgħaddi għand is-CIR u fl-istess ħin, aħna bħala dipartiment għaddejjin bi proċedura li nikkomputerizzaw ir-records kollha tagħna - li s’issa kienu manwali - ħalli dik l-informazzjoni tkun available għall-kummissarju tat-taxxi nterni biex hu jkun jista’ jqabbel fejn persuni kellhom il-bolla mħallsa jew le.  B’hekk aħna nkunu nafu eżatt x’defaulters hemm u anke nieħdu passi immedjati biex jinġabru dawk l-arrears għal dak il-perijodu.  

  THE CHAIRMAN:  L-element ta’ preskrizzjoni meta jibda jiddekorri?  

  IS-SUR JOE CAMILLERI:  Skond il-liġi tas-sigurta’ soċjali, id-direttur għandu dritt li jitlob ħlas lura ta’ kontribuzzjonijiet ta’ 30 sena qabel.  

  THE CHAIRMAN:  Jiġifieri we are still in time.  Hawn aktar domandi?  Ma jidhirx li hawn għalhekk nirringrazzjakom u nsejjaħ fuq il-mejda magħna lill-uffiċjali li għandhom x’jaqsmu tal-Koperattiva Ndafa Pubblika.

Is-Sur Charles Mizzi, is-Sur Mario Falzon, il-Perit Ray Farrugia, Dr. Victoria Buttigieg u s-Sur Goerge Catania ħadu posthom madwar il-Mejda.

  THE CHAIRMAN:  Nifhmu li hemm ċerta diffikulta’ mill-koperattiva, tistgħu tagħtuna daqsxejn background fuq il-qagħda tal-koperattiva?  Illum il-koperattiva hija non-existant bħala entita’.  

  IS-SUR MARIO FALZON (Acting Chairman, Bord tal-Koperattivi):  Kif għedt tajjeb inti, Mr Chairman, il-koperattiva  ilha ma tiffunzjona għal dawn l-aħħar sena u nofs u l-bord iddeċieda li jibda l-proċess tal-likwidazzjoni u billi kiteb lis-service providers tiegħu – li huma madwar 30 –  biex jara x’interess hemm biex jidħlu għax-xogħol tal-likwidazzjoni u rrispondew tliet persuni biss.  S’issa nista’ ngħid li dawk li wrew interess ma baqgħux jiffolowjaw l-istess interess biex jagħmlu l-likwidazzjoni.  Ma nafx jekk forsi tridx immorru lura aktar fis-snin.

  THE CHAIRMAN:  Meta bdejtu l-proċess, innotifikajtu lil xi awtorita’?

  IS-SUR MARIO FALZON:  Iva, lis-service providers.

  THE CHAIRMAN:  Imma minn dakinhar sal-lum sar xogħol aktar?  Għax meta tibda tagħmel il-liquidation tibda tara x’għandek tagħti, lil min għandek tagħti, x’tista’ tagħti u dan kollu.

  IS-SUR MARIO FALZON:  Fil-fatt għalhekk se nqabbdu l-likwidaturi biex jaraw is-sitwazzjoni tagħha u jaraw x’jistgħu jiġbru.

  THE CHAIRMAN:  Jiġifieri l-likwidatur għadu ma tqabbadx?

  IS-SUR MARIO FALZON:   Għadu ma tqabbadx għax dawk li wrew interess ma komplewx juru l-istess interess.  Apparti minn hekk irrid ngħid ukoll li l-bord għandu parir li l-ammont ta’ fondi li għandu bżonn biex issir il-likwidazzjoni jlaħħaq mal-Lm50,000 u dan meta l-budget tal-bord huwa Lm68,000.  Issa l-bord tal-lum irid jara minn fejn se jġib dawk il-fondi għax jekk se nqabbdu likwidatur dan l-ewwel li jagħmel huwa li jara kif u minn min se jitħallas.  Jiġifieri l-bord irid jidħol guarantor li l-likwidatur jitħallas.

  THE CHAIRMAN:  Jiġifieri effettivament qegħdin f’sitwazzjoni fejn il-bord tal-koperattivi qed joqgħod lura milli jappunta likwidatur u fil-fattemp m’hemm ħadd li qed isegwi biex jara li l-obbligi li għandha l-koperattiva, primarjament lejn il-gvern, jiġu ndirizzati jew inkella jara x’deċiżjoni jista’ jieħu.  Bir-rispett kollu, din qisha sitwazzjoni ta’ ħadd ma jaf fejn hu sejjer; likwidatur ma tistax tappuntah minħabba dak li għadek kif spjegajt jew inkella għax ma ssibx min jaċċetta l-inkarigu u ovvjament jekk trid tillikwida bilfors trid tappunta likwidatur, jiġifieri din qisha a chicken and egg situation.  Saru xi diskussjonijiet biex wieħed ikun jista’ jara which is the way forward?
  IS-SUR MARIO FALZON:  Wara l-meeting li aħna kellna ma’ l-Awditur Ġenerali fejn qalilna biex nibdew il-proċess tal-likwidazzjoni, aħna fil-fatt bdejna dak il-proċess, pero’ aħna ma nistgħux inkunu nafu eżatt il-koperattiva fiex inhi u x’hemm u x’ma hemmx.  Ovvjament meta jinħatar il-likwidatur imbagħad ikun jista’ hu stess jikkoordina ma’ dipartimenti oħrajn li għandhom jiġbru l-flus mingħand il-koperattiva.  

Fil-passat kien diġa’ sar tip ta’ ftehim mal-kunsilli lokali biex il-VAT li kienet tkun se titħallas minnhom lill-koperattiva, tgħaddi direttament għand id-Dipartiment tal-VAT biex almenu d-dipartiment jiġbor xi ħaġa.  Imbagħad wieħed irid jikkoordina mad-dipartimenti l-oħrajn ladarba jinħatar il-likwidatur.
  THE CHAIRMAN:  Jien qed nifhmek, pero’ il-problema li inti trid madwar Lm50,000 biex tillikwida se tibqa’ hemmhekk dejjem u allura għandek id-djun se jibqgħu hemmhekk, l-imgħaxijiet kontrihom se jibqgħu jakkumulaw, xogħol m’hijiex qed tagħmel il-koperattiva u allura m’għandhiex revenue u allura s-sitwazzjoni taggrava tista’.  Jiġifieri l-possibbilta’ li wieħed jirkupra xi ħaġa, aktar ma jmur aktar qed issir  remota.  Għalhekk jien qed ngħid li qisna qegħdin fi status quo.

  IS-SUR MARIO FALZON:  Pero jekk m’iniex sejjer żball diġa’ bdew xi proċeduri minn xi dipartimenti oħrajn.  

  THE CHAIRMAN:  Xi proċeduri huma?

  IS-SUR MARIO FALZON:  Proċeduri fil-qorti.

  THE CHAIRMAN:  Kontra l-koperattiva?

  IS-SUR MARIO FALZON:  Iva, kontra l-koperattiva imma dik ma jidħolx fiha l-bord.  

  THE CHAIRMAN:  L-Onor. Sammut.  
  ONOR. JOSEPH SAMMUT:  Jidher li d-diffikulta’ qiegħda biex jiġi appuntat likwidatur.  F’każ meta ma jkunx hemm qbil li jiġi nominat likwidatur b’mod volontarju, it-tendenza qiegħda li jsir rikors il-qorti biex din tinnominah hi.  Saret din il-proċedura?  

  IS-SUR MARIO FALZON:  Le, dik il-proċedura għadha ma saritx, pero’ ovvjament irrid nikkonsulta għax m’iniex ċert jekk bħala bord dan nistgħux nagħmluh jew le.  Jien tajt ċans il-proċess normali li bdejna f’Ottubru, pero’ jekk jibqa’ ma jiġi ħadd ‘il quddiem naqbdu dak iċ-channel.
  ONOR. JOSEPH SAMMUT:  Fiċ-ċirkostanzi dik hija l-possibbilta’ għax milli qed nara mir-rapport il-proprjeta’ li kellha l-koperattiva ttieħdet minn xi membri u se ddum ma tiġi lura fil-pussess tagħkom u dan ifisser telfien ta’ finanzi.  Jiġifieri l-unika soluzzjoni fiċ-ċirkostanzi hija li jiġi appuntat likwidatur.  Se mai allura tirrikorru għall-qorti.

  THE CHAIRMAN:  Peress li jidher ukoll li anke l-membri tal-koperattiva individwali għandhom jagħtu madwar Lm19,700, ittieħdu xi proċeduri biex dawn il-flus ma jaqgħux preskritti? 

  IL-PERIT RAY FARRUGIA (Direttur Ġenerali fit-Taqsima Xogħlijiet):  Naħseb oħjar tirrispondi għal din id-domanda l-legal advisor.

  DR. VICTORIA BUTTIGIEG (Legal Advisor, Taqsima Xogħlijiet):  Nibda biex ngħid li ġejt eżentata mid-dipartiment biex nagħti x-xiehda tiegħi. 

Iva, ittieħdu passi biex inġab it-titolu eżekuttiv u kien hemm każijiet fejn kien hemm agreement  bejn id-debitur u d-dipartiment u qegħdin jitħallsu.  Jiġifieri l-figura ta’ Lm19,700 illum naqset.

  THE CHAIRMAN:  U fil-każ tad-dipartiment tal-VAT?

  DR. VICTORIA BUTTIGIEG:  Dik ma nidħlux fiha aħna għax aħna għandna x’naqsmu biss ma’ dak li jikkonċerna d-dipartiment tax-xogħlijiet.

  IL-PERIT RAY FARRUGIA:  Aħna nidħlu fl-aspett tad-dumping fees għaliex id-dipartiment li kien jamministra l-Magħtab u Sant’Antnin kien jifforma parti mit-taqsima tax-xogħlijiet.  Illum ovvjament m’għadux għax hemm il-Wasteserv.

  THE CHAIRMAN:  U qegħdin jittieħdu passi f’dan ir-rigward?

  DR. VICTORIA BUTTIGIEG:  Iva, u l-ammont naqas.

  THE CHAIRMAN:  Nitlob li jiġi quddiemna xi ħadd mid-Dipartiment tal-VAT.
Is-Sur George Catania ħa postu madwar il-Mejda.

  THE CHAIRMAN:  Kemm min-naħa tad-Dipartiment l-VAT kif ukoll min-naħa tad-dipartiment tas-sigurta’ soċjali hemm ammonti sostanzjali li għandhom jinġabru.  Ittieħdu xi passi min-naħa tad-dipartiment tagħkom dwar dan?  Jekk iva, tista’ tagħtina d-dettalji?

  IS-SUR  GEORGE CATANIA (Direttur, Dipartiment tal-VAT):  Bħalma diġa’ ġie spjegat, way back in September 2001 id-dipartiment kien għamel arranġament mal-kunsilli lokali u mal-Koperattiva Indafa Pubblika sabiex il-VAT fuq pagamenti dovuti lill-koperattiva mill-kunsilli lokali tgħaddi dirett lid-dipartiment u dawn bdew jinġabru regolarment.  Meta l-koperattiva waqfet mill-operat tagħha, anzi pjuttost qabel ma waqfet mill-operat tagħha, aħna konna nsegwu biex naraw li l-VAT tidħol.  Barra minn hekk konna naraw ukoll li din il-koperattiva, li kellha xogħol ieħor barra mal-kunsilli lokali, tibgħat il-formola neċessarja tal-VAT meta hija obbligata u li l-pagamenti dovuti fuq xogħlijiet oħra qed jidħlu.  F’ċerti stadji kellna nieħdu anke passi legali kontra l-koperattiva għax ma kenitx qed titħallas VAT fuq xogħlijiet oħra barra dawk li kellhom mal-kunsilli lokali u wasalna anke biex għamilnilhom mandati ta’ sekwestri.  Imbagħad kienu għamlu xi pagamenti in between barra dawk tal-kunsilli lokali fuq servizzi li huma kienu jagħtu lill-privat.  

Sfortunatament, meta waqfet il-koperattiva, kien hemm ammonti sostanzjali dovuti u immedjatament id-dipartiment għamel sekwestru fuq il-kunsilli lokali kollha ħalli jara x’bilanċ kien hemm.  Fil-fatt irrikavajna madwar Lm20,000 li kellhom f’idejhom il-kunsilli lokali dakinhar li waqfet il-koperattiva.  Sussegwentemenet għamilna wkoll mandat ta’ sekwestru fuq il-koperattiva, pero’ ma sibna xejn mil-lat ta’ banek eċċ, imbagħad ħadna passi legali kontra ċ-chairman tal-kumpannija li kien responsabbli biex jara li l-VAT li kienet qed tinġabar mill-koperattiva tgħaddi lid-dipartiment.

  THE CHAIRMAN:  Ir-rapport jgħid li hemm bejn wieħed u ieħor Lm950,000 dovuti lid-Dipartiment tal-VAT.  Allura jidher biċ-ċar li dan ix-xogħol għamlitu l-koperattiva.  

  IS-SUR GEORGE CATANIA:  Ġie ddikjarat li sar bħala VAT dovuta lid-dipartiment, pero’ parti mill-ammont jinkludi wkoll penalijiet, imgħaxijiet u anke estimated tax għaliex fl-aħħar żmien tagħha l-koperattiva naqset milli tibgħat il-formoli tal-VAT u għalhekk kellha ssir stima.  

  THE CHAIRMAN:  Imma jirriżulta li l-individwi li jifformaw il-koperattiva irċevewhom il-flus mingħand il-kunsilli?

  IS-SUR GEORGE CATANIA:  Nassumi li la kienu ddikjarawhom allura kienu rċevewhom.

  THE CHAIRMAN:  Mela l-VAT ġabruha mingħand l-individwu kkonċernat u allura nistgħu nistabbilixxu jekk id-dħul li kien hemm mill-individwu marx għand il-koperattiva jew inkella baqax għand l-individwi.  Jiena nassumi li l-koperattiva kienet taħdem b’mod - forsi jikkoreġina ċ-chairman tal-bord - li l-flus li kienu jdaħħlu l-individwi kienu jmorru għand il-koperattiva biex imbagħad l-istess koperattiva terġa’ tagħmel id-distribuzzjoni tal-profitti jew tar-rikavat li kien ikun hemm.  Tafu jekk il-flus li rċevew l-individwi li jiffurmaw il-koperattiva għaddewhomx lill-istess koperattiva biex hi setgħet tagħmel il-ħlasijiet?  Jista’ xi ħadd jgħidilna x’ġara eżatt?

  IS-SUR GEORGE CATANIA:  Li naf hu li s-servizzi li kienu jagħtu huma kienu jagħtuhom bħala koperattiva mhux bħala individwi.

  THE CHAIRMAN:   Jiġifieri xi ħadd irċeva l-flus la ġie ddikjarat dak l-ammont ta’ revenue.

  IS-SUR GEORGE CATANIA:  La r-return kienet tiġi ffirmata mill-general manager tal-koperattiva, għalina l-koperattiva rċeviethom il-flus. 

  THE CHAIRMAN:  Jiġifieri l-flus huma dovuti mill-koperattiva, pero’ forsi ċ-chairman tal-bord jista’ jgħidilna jekk il-koperattiva attwalment irċevietx dawk il-flus qua koperattiva bħala entita’ legali.

  IS-SUR MARIO FALZON:  Il-bord jirċievi l-accounts kull sena minn kull koperattiva - jekk m’iniex sejjer żball l-aħħar sett ta’ accounts li rċevejna tal-Koperattiva Indafa Pubblika kienu ta’ l-2001 - pero’ l-bord ma jidħolx biex jara l-membri ħallsux lill-koperattiva.  Aħna naraw l-accounts tal-koperattiva pero’ ma nidħlux fl-operat as such għax mhux kompitu tal-bord li jidħol fl-operat.  Il-bord jidħol fl-operat biex, per eżempju, jissalvagwardja l-interessi tal-membri, pero’ ma jidħolx u jistaqsi jekk ħallsux lil “dawk” jew lill-“oħrajn”.

  THE CHAIRMAN:  Inti qed tgħid li l-bord jidħol biex jissalvagwarda l-interess tal-membri, u jien naħseb li l-fatt dwar jekk il-koperattiva tkunx miexja tajjeb jew le jew jekk ikunx hemm xi miżaproprjazzjoni ta’ fondi minn xi ħadd, huwa ovvjament fl-interess tal-membri.  Hawn xi ħadd li huwa responsabbli mill-Koperattiva Indafa Pubblika li forsi jista’ jispjegalna x’ġara u ma ġarax?  

  IS-SUR MARIO FALZON:  Ma nafx jekk hawnx xi membri mill-Koperattiva Indafa Pubblika, pero’ aħna qed nitkellmu bħala bord.

  THE CHAIRMAN:  Jien qed nifhem il-limitazzjoni ta’ informazzjoni li għandek, pero’ naħseb li huwa importanti li l-Koperattiva Indafa Pubblika …  Jien naħseb li hemm xi ħadd li għandu l-kotba ta’ din il-koperattiva f’idejh.

  IS-SUR MARIO FALZON:  Il-koperattiva waqfet tiffunzjona iktar minn sena ilu.  Fil-fatt ftit qabel dak iż-żmien kienet saret l-elezzjoni tal-kumitat il-ġdid liema kumitat imbagħad m’assumiex ir-responsabbilta’ u hemmhekk waqfet topera l-koperattiva.

Biex nerġa’ mmur lura għall-ħatra ta’ likwiditur, il-bord li jista’ jagħmel …  Hemm xi dipartimenti li diġa’ kitbu lill-bord u aħna tajnihom lista tan-nies li kienu responsabbli dak iż-żmien.  

  THE CHAIRMAN:  Jekk se jinħatar likwidatur dan se jistaqsi għall-kotba tal-koperattiva.  Jista’ xi ħadd jikkonstata jekk dawn il-kotba jeżistux jew jekk ġewx distrutti jew inkella jekk humiex għand xi ħadd?  Għax billi taħtar likwidatur, jekk dan imur ifittex ix-xejn, xorta x-xejn se jsib.

  IS-SUR MARIO FALZON:  Il-problema, Mr Chairman, hija li l-bord jista’ jasal biss biex jitlob l-audited accounts; jekk aħna mmorru nħabbtu l-bieb ta’ l-uffiċini tagħhom insubhom magħluqin għax m’hemm ħadd.

  THE CHAIRMAN:  Imma jeżisti xi ħadd li huwa responsabbli? 

  IS-SUR MARIO FALZON:  Skond il-liġi tal-koperattivi, il-kumitat tat-tmexxija jibqa’ responsabbli għal sentejn, jiġifieri min għandu interess ifittex anke bil-qorti – kif kien hemm min għamel – jista’ jitlobna lista tal-membri u aħna ngħadduhielhom kif diġa’ għamilna ma’ xi dipartimenti.

  THE CHAIRMAN:  Allura intom bħala bord ma tistgħux lil din il-persuna tgħidulha biex tagħtikom il-kotba tal-koperattiva għax hemm bżonn li jinħatar likwidatur?  Inti, Sur Falzon,  se tassumi r-responsabbilta’ li taħtar likwidatur għax hija responsabbilta’ li għandu l-bord u ovvjament jekk għada ssib lil xi ħadd li jkun lest jidħol għal dak l-inkarigu l-ewwel li se jitolbok huma l-kotba ta’ din il-koperattiva.  U inti x’se tagħtih?  Għandek xi ħaġa li tista’ tagħtih?  Skużani qed nindirizza lilek imma inti qiegħed hawn tirrappreżenta lill-bord.  

  IS-SUR MARIO FALZON:  Li nista’ nagħtih jiena huma l-aħħar audited accounts li għandna tal-koperattiva.

  THE CHAIRMAN:  Jekk imbagħad il-likwidatur jitolbok għal aktar dokumenti, għax ċertament se jitlob għal aktar dokumenti …

  IS-SUR MARIO FALZON:  Kif għedtlek, aħna għandna lista tal-membri – fil-fatt hemm file sħiħ fuq il-koperattiva – u anke dettalji ta’ proprjeta’ – jekk hijiex tagħha l-proprjeta’ wieħed irid jistabilixxiha ‘l quddiem - ….  

  THE CHAIRMAN:  Jiena nħoss li huwa importanti li jiġu kjarifikati ċerti punti u għalhekk nitolbok biex għal darb’oħra terġgħu titilgħu u ttellgħu magħkom lil xi ħadd li huwa responsabbli.

  IS-SUR MARIO FALZON:  Mr Chairman, jien nista’ nagħtik lista bl-ismijiet u tiktbulhom; jien bħala acting chairman tal-bord ma nistax nobbliga lil xi ħadd biex jitla’ quddiem il-PAC.  Nista’ ngħaddilek il-lista tal-membri li kienu responsabbli …

  THE CHAIRMAN:  Aħna qed ngħaddulek l-inkarigu li tikteb lil min hu responsabbli u tgħidlu li qed jiġi mitlub jitla’ quddiem il-PAC, imbagħad jekk jirrifjuta naraw x’jista’ jagħmel il-Kumitat.  Hawnhekk qed jiġi verbalizzat l-inkarigu li l-PAC jixtieq li persuna responsabbli titla’ hawnhekk u titla’ informata mhux tiġi hawnhekk u tgħid li ma taf xejn.  Inti għandek tippressa fuqu li għandu r-responsabbilta’ legali għax ma nistgħux inħallu Lm1 miljun li għandu jieħu l-gvern sempliċement jintilfu.  U qed ngħid dan għax la dawn il-flus ġew iddikjarati li nġabru allura hemm misappropriation; m’hemmx fejn iddur.  Dawk m’humiex flus tiegħu, ħallashom lil min għamel ix-xogħol u allura seraq lil min għamel ix-xogħol u qed jisraq lill-gvern.  Irrid inkun ċar li m’hemmx argumenti li this is misappropriation blatant u għalhekk is-suġġeriment tiegħi huwa li llejla nieqfu hawn - jekk m’hemmx Membri li jixtiequ jagħmlu xi domandi addizzjonali - pero’ fuq il-koperattiva ma nixtieqx li nagħlaq hawnhekk u nitolbok, Sur Falzon, biex  bħala chairman tal-bord tgħid lill-persuna li għandha r-responsabbilta’ legali titla’ hawnhekk u jekk jogħġbok għaddilna kopja ta’ l-ittra li tibgħatlu ħalli naraw x’jiġri.  

Fuq suġġeriment ta’ l-Onor. Sammut nixtieq ukoll li jintalab legal advice ħalli l-qorti taħtar likwidatur.  Hemm aktar domandi jew informazzjoni li tixtiequ li tiġi sottomessa meta jerġa’ jiltaqa’ l-Kumitat?

  ONOR. ROBERT ARRIGO:  Jekk parti minn dawn il-flus huma social security contributions withheld from employees wages, min hu responsabbli jew min kien qed imexxi l-KIP fl-aħħar sentejn mhux responsabbli personalment?  Allura nistgħu ningħataw lista tan-nies li huma responsabbli u nkunu nafu jekk saritx xi garanzija fuqhom?

  IS-SUR MARIO FALZON:  Jien diġa’ offrejt li  ngħaddi lista bl-ismijiet.

  THE CHAIRMAN:  Sur Falzon, mela inti mitlub iġġib dawn id-dettalji li qed nitolbuk plus li tibgħat ittra lil min hu responsabbli  fejn tgħidilhom li fuq ordni tal-PAC huma mitluba jattendu għal-laqgħa li jmiss tal-Kumitat.  

Mela għal-lum nieqfu hawnhekk u naġġorna l-laqgħa għal nhar l-Erbgħa, 2 ta’ Marzu, 2005 fis-7:00p.m. b’din l-aġenda:

1. Minuti;
2. Rapport Annwali ta’ l-Awditur Ġenerali għas-sena 2003 (Kont.):  

Arrears of Revenue:

Kooperattiva Ndafa Pubblika  (pg. 127)


Government Property Division (pg. 189); u

3.  Diskussjoni dwar il-joint-report imħejji
mill-Uffiċċju tal-Prim Ministru u l-Ministeru tal-Finanzi rigward benchmarking initiative. 


Nirringrazzjakom.

Fit-8:35p.m. il-Kumitat aġġorna.

